
Тогтоолын төсөл 
Дотоод журам шинэчлэн батлах тухай

Монгол Улсын Засаг захиргаа, нутаг дэвсгэрийн нэгж, түүний удирдлагын тухай хуулийн 20 дугаар зүйлийн 20.1.14, Хөдөлмөрийн тухай хуулийн 130 дугаар зүйлийн 130.1, 130.2 дахь заалтуудыг тус тус үндэслэн сумын  иргэдийн Төлөөлөгчдийн Хурлын Тэргүүлэгчдээс ТОГТООХ нь:
1. Сумын  иргэдийн Төлөөлөгчдийн Хурлын хөдөлмөрийн дотоод журмыг шинэчлэн, хавсралтаар баталсугай.
2. Журам шинэчлэн батлагдсантай холбогдуулан сумын иргэдийн Төлөөлөгчдийн Хурлын Тэргүүлэгчдийн 2010 оны 23 дугаар тогтоолыг хүчингүй болсонд тооцсугай. 

3. Сумын  иргэдийн Төлөөлөгчдийн Хурлын дотоод журмыг хэрэгжүүлэх ажлыг зохион байгуулж, хэрэгжилтэд хяналт тавьж ажиллахыг сумын  иргэдийн Төлөөлөгчдийн Хурлын Тэргүүлэгчдийн нарийн бичгийн  дарга /Б. Булгамаа/-д даалгасугай. 
ХУРЛЫН ДАРГА                                     Н.БУЯНХИШИГ
Сумын Иргэдийн Төлөөлөгчдийн Хурлын 
                                                  Тэргүүлэгчдийн 2017 оны   дугаар сарын  ний 

өдрийн дүгээр тогтоолын хавсралт
Номгон сумын  иргэдийн Төлөөлөгчдийн Хурлын 
хөдөлмөрийн дотоод журам
Сумын иргэдийн Төлөөлөгчдийн Хурлын /цаашид Хурлын  гэнэ/ Хөдөлмөрийн дотоод журам нь Монгол Улсын Засаг захиргаа, нутаг дэвсгэрийн нэгж, түүний удирдлагын тухай хууль, Төсвийн тухай хууль, Төрийн албаны тухай хууль, Хөдөлмөрийн тухай хууль бусад холбогдох журам заавруудыг үндэслэсэн болно.

НЭГ. НИЙТЛЭГ ҮНДЭСЛЭЛ
1.1. Хөдөлмөрийн дотоод журам нь Иргэдийн Төлөөлөгчдийн Хурал /цаашид Хурал гэнэ /, иргэдийн Төлөөлөгчдийн Хурлын Тэргүүлэгчдийн Ажлын алба / цаашид Ажлын алба  гэнэ/ -ны  дотоод үйл ажиллагааг зохион байгуулахтай холбогдож гарах хөдөлмөрийн харилцааг зохицуулах баримт бичиг мөн. 

1.2. Хөдөлмөрийн дотоод журмын зорилго нь Хурлын бүтэц зохион байгуулалт, Иргэдийн Төлөөлөгчдийн Хурлын төлөөлөгч / цаашид төлөөлөгч гэнэ/, Иргэдийн Төлөөлөгчдийн Хурлын тэргүүлэгч / цаашид тэргүүлэгч гэнэ/, Иргэдийн Төлөөлөгчдийн Хурлын дарга / цаашид Хурлын дарга гэнэ/ , Иргэдийн Төлөөлөгчдпийн Хурлын Тэргүүлэгчдийн  нарийн бичгийн дарга /цаашид нарийн бичгийн дарга гэнэ/ -ын  гүйцэтгэх чиг үүргийг тодорхойлох, тэдний мэдлэг чадварыг дээшлүүлэх, идэвхижүүлэх, хариуцлагын тогтолцоог бүрдүүлэх, Хурлын үр өгөөжийг дээшлүүлэхэд оршино. 

1.3. Хөдөлмөрийн харилцаанаас үүссэн  аливаа асуудлыг Төрийн албаны тухай хууль болон Хөдөлмөрийн тухай хууль, тэдгээрт нийцүүлэн гаргасан бусад актыг үндэслэн энэхүү журмын дагуу шийдвэрлэнэ. 

1.4. Журмыг Төлөөлөгч, Тэргүүлэгч, Хурлын дарга, нарийн бичгийн дарга дагаж мөрдөнө. 

1.5. Журмын биелэлтийг Төлөөлөгч, Тэргүүлэгч, Хурлын дарга, нарийн бичгийн дарга ерөнхий хяналт тавьж, биелэлтийн талаарх мэдээллийг Иргэдийн Төлөөлөгчдийн Хурлын Тэргүүлэгчдийн хурал / цаашид Тэргүүлэгчдийн  хурал гэнэ/-д хэлэлцүүлэх үүргийг нарийн бичгийн дарга гүйцэтгэнэ. 
ХОЁР. ХӨДӨЛМӨРИЙН УДИРДЛАГА ЗОХИОН БАЙГУУЛАЛТ

2.1. Сумын Хурал нь Монгол Улсын Засаг захиргаа нутаг дэвсгэрийн нэгж, түүний удирлагын тухай хуулийн / ЗЗНДНТУТ/ 10 дугаар зүйлийн 10.3 дахь хэсэгт заасан тооны төлөөлөгч, Хурлын ээлжит сонгуулийн анхдугаар хуралдаанаас тогтоосон тооны тэргүүлэгч, Хурлын дарга, Иргэдийн Төлөөлөгчдийн Хурлын хороо / цаашид хороо гэнэ /, нарийн бичгийн дарга гэсэн бүтэцтэй байх ба Хурлын дарга, нарийн бичгийн дарга нь орон тооны байна. 
2.2. Хурлын тэргүүлэгчид ажлын албатай байх бөгөөд ажлын албаны дарга нь нарийн бичгийн дарга байна. 


2.3. Төлөөлөгч, Тэргүүлэгч, Хурлын дарга, нарийн бичгийн дарга  нь ЗЗНДТУТ, Төрийн албаны тухай, Төсвийн тухай хууль болон бусад хууль тогтоомжид  заасан бүрэн эрхээ хэрэгжүүлж ажиллана.
ГУРАВ. ДОТООД ҮЙЛ АЖИЛЛАГАА

3.1. Шийдвэр / тогтоол, захирамж, тушаал/ 

3.1.1. Хурал нь Хурлын хуралдаан, Тэргүүлэгчдийн хурлаар хэлэлцэх асуудлаар тогтоол гаргана. 
3.1.2. Хурлын дарга нь ажлын албаны үйл ажиллагаатай холбогдох асуудлаар захирамж гаргана. 

3.1.3. Нарийн бичгийн дарга нь төсвийн шууд захирагчийн хувьд тушаал гаргана. 

3.1.4. Тухайн асуудлыг шийдвэрлэхээр тогтоол, захирамж, тушаал гаргахдаа  нарийн бичгийн дарга төсөл боловсруулж Хурлын даргад танилцуулсан байна. 

3.1.5. Тогтоол шийдвэрийн хэрэгжилтэд картаар хяналт тавьж, шаардлагатай тогтоол шийдвэрийн хэрэгжилтийг Тэргүүлэгчдийн хуралд танилцуулна. 
ДӨРӨВ. ТӨЛӨВЛӨГӨӨ, ТАЙЛАН, ТҮҮНД ТАВИХ ХЯНАЛТ

4.1. Хурлын үйл ажиллагааны төлөвлөгөө, тайлан,  хяналт 

4.1.1. Хурал, Тэргүүлэгчид, Ажлын албанаас хийх үйл ажиллагааны төлөвлөгөөг жилээр төлөвлөж явуулна.

4.1.2. Төлөвлөгөөнд Хурлын эрхэм зорилт, үзэл баримтлалыг тухайн жилд хэрэгжүүлэхтэй  холбогдсон үндсэн арга хэмжээнүүдийг тусгаж, төлөөлөгчдийн саналыг тусган Тэргүүлэчдийн хурлаар хэлэлцүүлж батална. 

4.1.3. Төлөвлөгөөний хэрэгжилтийг хагас бүтэн жилээр тайлан гаргаж аймгийн иргэдийн Төлөөлөгчдийн Хуралд явуулна. Тайланг Хурлын хуралдаанаар хэлэлцүүлэн шийдвэрийн биелэлтийг хангаж ажиллана. 
4.2. Хурлын хороодын төлөвлөгөө, тайлан 

4.2.1.  Хороод нь төлөвлөгөөгөө жилээр төлөвлөн явуулна. 

4.2.2. Төлөвлөгөөг хорооны хурлаар хэлэлцэн батална. 

4.2.3. Хорооны төлөвлөгөөнд тусгасан арга хэмжээний хэрэгжилтийг / тайлан гаргана/ жилээр дүгнэж Тэргүүлэгчдийн хурлаар хэлэлцүүлэн биелэлтийг хангаж ажиллана. 

4.3. Ажлын албаны төлөвлөгөө, тайлан, хяналт 

4.3.1. Нарийн бичгийн дарга нь Төрийн албаны тухай хуулийн дагуу Төсвийн ерөнхийлөн захирагч бөгөөд Хурлын даргатай Төсвийн шууд захирагчийн үр дүнгийн гэрээг байгууллагын тухайн жилийн үйл ажиллагааны  төлөвлөгөөг үндэслэн  байгуулна. 
4.3.2. Үр дүнгийн гэрээг хагас, бүтэн жилээр дүгнэж биелэлтийг хангаж ажиллана. 

ТАВ. ДОТООД АЖЛЫН ЗОХИОН БАЙГУУЛАЛТ

5.1. Тэргүүлэгчид,  ажлын албаны шуурхай зөвлөлгөөнийг сар бүрийн 1, 3 дахь  7 хоногийн 1 дэх өдөр хийж байна. Шуурхай зөвлөлгөөнөөр өнгөрсөн  хугацаанд хийж гүйцэтгэсэн ажил, удирдлагаас өгсөн үүрэг даалгаварын биелэлт, явцын талаар болон орон нутаг, иргэдийн өмнө тулгамдаж буй асуудал, ажил хэргийн талаар Тэргүүлэгчид, Хурлын дарга, Ажлын албаны мэдээллийг сонсож ирэх 7 хоногт гүйцэтгэх ажил үйл ажиллагааны талаар холбогдох үйл ажиллагаа арга хэмжээг товлоно. 
5.2. Зөвлөлгөөнөөр ярилцсан санал, арга хэмжээ, үүрэг даалгаварыг нарийн бичгийн дарга хариуцан тэмдэглэж, хэрэгжилтэнд хяналт тавьж ажиллана. 

5.4. Хурлын үйл ажиллагааг  хэвийн, тогтмол, үр дүнтэй явуулах, хурлын хуралдааны зар, урилгыг хүргүүлэх, албан байгууллага, иргэд, албан хаагчтай харилцах  ажлын албан хэрэгцээнд зориулж Хурлын дарга, нарийн бичгийн дарга нарт сар бүр 10 000 -15 000 / арван мянгаас арван таван мянга/ төгрөгийн нэгж, интернетийн төлбөрийг олгоно.  
5.5. Хурлын дарга болон албан хаагчдын албан томилолтыг ажлын албаны дарга, ажлын албаны даргын албан томилолтыг Хурлын дарга олгож хяналт тавина. 
5.6. Томилолтыг тухайн байгууллага, газраас ирүүлсэн албан бичиг, удирдамжийг үндэслэн олгож томилолтод хавсаргаж санхүүд өгнө.
5.7. Томилолтоор ажиллах хоног болон унаа машинтай явж байгаа бол түүний явах лимитийг Хурлын дарга, ажлын албаны дарга тогтоож, тогтоосон лимитийн хэмжээгээр бензин олгох асуудлыг нягтлан бодогч хариуцна.

5.8. Томилолтоор ажилласан албан хаагчдад аймгийн иргэдийн Төлөөлөгчдийн Хурлын Тэргүүлэгчдийн 2010 оны 136 дугаар тогтоолоор баталсан журмыг баримталж томилолт олгож, тооцоог хийнэ.

5.9.  Нягтлан бодогч нь тооцоо хийхийг зөвшөөрсөн цохолт, унаа машины зөвшөөрөл лимитийн хэмжээ, томилолтоор ажилласан ажлын дүгнэлтийг үндэслэн эцсийн тооцоог хийнэ.

ЗУРГАА. ТАМГА, ТЭМДЭГ, ХЭВЛЭМЭЛ ХУУДАС 

ХЭРЭГЛЭХ, ХАДГАЛАХ, ХАМГААЛАХ, БАРИМТ БИЧИГ ХУВИЛАХ, ОЛШРУУЛАХ, АЛБАН ХЭРЭГ ХӨТЛӨХ, АРХИВЫН НЭГЖ БОЛГОХ

6.1. Хурлын хуралдаан, Тэргүүлэгчдийн хурлаас гарсан тогтоол, Тэргүүлэгчдийн албан тоот, Хурлын даргын захирамжид тамга дарах ба тамгыг Хурлын дарга барина. 

6.2. Ажлын албаны тоот, нарийн бичгийн даргын тушаал, санхүүгийн баримт бичигт тэмдэг дарах ба тэмдгийг  нарийн бичгийн дарга барина. 

6.3. Албан хэргийн хэвлэмэл хуудсыг стандартын дагуу нарийн бичгийн дарга хариуцан блэтгэнэ. 

6.4. Албан хэргийн хэвлэмэл хуудсыг хэвлэх, хэрэглэх, хадгалах, хамгаалах, бичиг баримтыг боловсруулах, албан хэргийг хөтлөх, хувилах, олшруулах, архивын нэгж болгох, тэдгээрийг албажуулах, ёсчлох үйл ажиллагааг холбогдох хууль тогтоомжийн дагуу эрхлэн явуулах ба нарийн бичгийн дарга хариуцна. 

ДОЛОО. АЖЛЫН АЛБАНД АЛБАН ХААГЧИЙГ АВАХ, 

АЖЛААС ХАЛАХ, ЧӨЛӨӨЛӨХ

7.1. Ажлын албанд иргэдийг төрийн захиргааны албаны ажилд авахдаа Төрийн албаны тухай заасны дагуу  мэргэжлийн шалгалтаар,  төрийн үйлчилгээний ажлын албанд авахдаа Хөдөлмөрийн тухай хуулийн 21,24 дүгээр зүйлд заасны дагуу тухайн иргэнтэй харилцан тохиролцсоны үндсэн дээр үр дүнгийн гэрээ болон хөдөлмөрийн гэрээг бичгээр байгуулж ажилд авна. 
7.2. Ажлын албанд иргэдийн ажилд авахдаа дор дурдсанаас бусад бичиг баримтыг шаардаж болохгүй. 

7.2.1. Иргэний үнэмлэх 

7.2.2. Тусгай мэдлэг, мэргэжил шаардагдах ажилд мэргэжлийн үнэмлэх, диплом 

7.2.3. Ажил хөдөлмөр эрхлээгүй байсан бол оршин суугаа орон нутгийн хөдөлмөр эрхлэлтийг зохицуулах байгууллагын тодорхойлолт, ажил эрхэлж байсан, ажлаас халагдсан чөлөөлөгдсөн эрхийн акт 

7.3. Ажлын албанд төрийн захиргааны болон үйлчилгээний ажилтан авахдаа Хурлын дарга захирамж гарган шийдвэрлэнэ. 
7.4. Ажлын албаны дарга ажилтанг ажилд авахдаа дор дурдсан үүрэг хүлээнэ. 

7.4.1. Ажлын байрны тодорхойлолт, хөдөлмөрийн нөхцөл, үндсэн болон нэмэгдэл цалин хөлс, шагнал урамшуулал, хүлээх хариуцлагын тогтолцоо, эрх үүргийг нь танилцуулж өгнө.
7.4.2. Ажлын албаны хөдөлмөрийн дотоод журмыг танилцуулна
7.4.3. Жолооч техникийн ажилчдад хөдөлмөр хамгаалал, аюулгүй ажиллагаа, эрүүл ахуй, галын аюулаас урьдчилан сэргийлэх дүрэм, заавраар зааварчилгаа өгнө. 
7.5. Төрийн захиргааны албан хаагчийг ажлаас чөлөөлөх, халах асуудлыг Төрийн албаны тухай хуульд заасны дагуу шийдвэрлэнэ.
7.6. Төрийн үйлчилгээний ажилтантай байгуулсан гэрээг хөдөлмөрийн хуульд заасны дагуу цуцална.
7.7. Хөдөлмөрийн гэрээг цуцлахдаа Хурлын дарга захирамж  гаргана. Ажлаас халсан шалтгаан үндэслэлийг уг шийдвэрт заасны дагуу нийгмийн даатгалын дэвтэрт бичнэ. 

7.8. Хурлын даргын захирамжаар ажлаас чөлөөлөгдсөн болон халагдсан төрийн захиргааны албан хаагчид хуульд заасны дагуу нөхөн төлбөр, тусламж олгоно.
7.9. Ажлаас чөлөөлөгдсөн болон халагдсан төрийн үйлчилгээний албан хаагчдад Хөдөлмөрийн хуулийн 42 дугаар зүйлд заасны дагуу тэтгэмж олгоно.
НАЙМ. АЖИЛ, АМРАЛТЫН ЦАГИЙН ГОРИМ

8.1.Ажлын цаг 

8.1.1. Долоо хоногийн ажлын цаг нь 40-өөс илүүгүй байна. 
8.1.2. Ажлын өдрийн цаг 8 байна. Ажлын өдөр өглөө 9 цагт эхэлж 13 цагт нэг цагийн хугацаатайгаар завсарлаж, 14 цагаас үргэлжлэн 18 цагт дуусна.

8.1.3. Ажилтан ажилдаа өглөө исрэн, завсарласан, ажлаас тарсан цагаа бүртгүүлнэ. Ажлын цагийн бүртгэлийг нарийн бичгийн дарга хариуцан бүртгэж, Хурлын дарга, нарийн бичийн дарга хяналт тавина. 

8.1.4. Хөдөлмөрийн хуулийн 74 дүгээр зүйлд зааснаас бусад тохиолдолд албан хаагчийг ажлын албаны санаачилгаар илүү цаг ажиллуулахыг хориглоно. Хэрвээ илүү цагаар ажилласан бол илүү цагийн мөнгийг хөдөлмөрийн тухай хуулинд зааснаар тооцож олгож болно.
8.1.5. Ажлын цагийг бүртгэгдсэн цаг нь тухайн албан хаагчид цалин хөлс олгох баримт болно. 

8.2. Амралтын цаг 

8.2.1. Албан хаагчдын жилийн ээлжийн амралтыг Хөдөлмөрийн хуулийн 79 дүгээр зүйлд заасныг үндэслэн олгоно.

8.2.2. Албан хаагчдын жилийн ээлжийн амралтын хуваарийг оны эхэнд албан хаагчдын ажилласан хугацааг тодорхойлсны үндсэн дээр өөрсдийнх нь болон байгууллагын саналыг авч өмнөх жилийн амарсан хугацаа, ажлын шаардлагыг харгалзан ажлын албаны даргын шийдвэрээр гаргана.
ЕС. ЦАЛИН ХӨЛС, ШАГНАЛ УРАМШУУЛАЛ, ТЭТГЭМЖ  

ТУСЛАМЖ, ТҮР ЧӨЛӨӨ 
9.1. Цалин хөлс 
9.1.1. Албан хаагчийн үндсэн цалинг  төрийн албан тушаалын зэрэг дэв, ангилал,зэрэглэлийг тогтоосон тухайн үеийн Засгийн газрын тогтоолуудыг  үндэслэн цалингийн сүлжээг тогтоож мөрдөнө. 

9.2. Шагнал урамшуулал 

9.2.1.  Төрийн албан хаагчид албан тушаалын үүргээ үр дүнтэй биелүүлж өндөр амжилт гаргасан бол ажлын үр дүнг харгалзан дараах байдлаар шагнаж урамшуулна.

9.2.1.1. Үр дүнгийн гэрээ, хөдөлмөрийн гэрээг хагас, бүтэн жилээр дүгнэж үр дүнгийн гэрээ, хөдөлмөрийн гэрээг хангалттай сайн биелүүлсэн албан хаагчийн цалинг 3 сар хүртэл хугацаагаар 30 хүртэлх хувиар нэмэгдүүлнэ.
9.2.1.2. Өргөмжлөл үнэ бүхий зүйл 

9.2.1.3. Албан тушаалын зэрэг дэв ахиулж, цалингийн шатлалыг нэмэгдүүлэх
9.2.2. Хурлын байгууллагад 10-аас доошгүй жил тогтвор суурьшил, үр бүтээлтэй  ажилласан ажилтанд насны ой, тэмдэглэлт үйл явдлыг тохиолдуулан 200 000 /хоёр зуун мянга/ хүртэл төгрөгний үнэ бүхий эд зүйлийг дурсгаж болно.
9.2.3. Албан хаагч нь өөр байгууллагад ажиллахаар томилогдсон тохиолдолд тэдгээрийн ажилласан хугацаа, ажлын үр бүтээлийг үнэлэн дурсгалын зүйлээр шагнаж урамшуулна. Дурсгалын зүйлээр шагнах дээд хэмжээ 200 000 /хоёр зуун мянга/ төгрөг хүртэл байна. Төрийн байгууллагад тогтвор суурьшилтай, үр бүтээлтэй ажилласан Тэргүүлэгчид, аймгийн ИТХ-ын Төлөөлөгч, ажлын албаны ажилтанг 50, 60 насны ойг тохиолдуулан дурсгалын зүйлээр шагнана.
9.2.4. Байгууллагын зардлаар дотоодын рашаан сувилал, амралтад амруулах, байгалийн үзэсгэлэнт газраар аялал жуулчлалаар явуулна.
9.2.5. Багийн Иргэдийн Нийтийн Хурлыг  шинэ шатанд гаргаж ажилласан  багийн Хурлын дарга, сумын  хурлын ажилд идэвхтэй тусалж дэмжиж ажилласан төрийн албан хаагч, сонгуульт үүргээ нэр төртэй биелүүлсэн сумын хурлын Төлөөлөгчийг 5.1.2, 5.5 дугаар зүйлд хамааруулан шагнаж болно.
9.2.6. Тэргүүлэгчдэд журмын дагуу урамшуулал олгоно. 

9.3. Тэтгэвэр тэтгэмж, тусламж 

9.3.1. Албан хаагчдад олгох тэтгэмж, тусламжийг Төрийн албаны тухай хууль, Хөдөлмөрийн тухай хууль, Засгийн газрын тогтоолыг үндэслэн олгоно.

9.3.2. Төрийн албаны тухай хуулийн 23.3-т заасан үндэслэлээр төрийн албанаас түр чөлөөлөгдсөн тохиолдолд төрийн жинхэнэ албан хаагчид тухайн албан хаагчийн албан тушаалын 3 сарын цалинтай тэнцэх хэмжээний мөнгөн тусламжийг олгоно.           
9.3.3. Төрийн албаны тухай хуулийн 24.1.1, 24.1.2-т заасан үндэслэлээр чөлөөлөгдсөн төрийн жинхэнэ албан хаагчид төрийн албанд ажилласан хугацааг харгалзан 36 хүртэл сарын албан тушаалын цалинтай нь тэнцэх хэмжээний нэг удаагийн буцалтгүй тусламж олгоно. 
9.3.4. Төрийн албанаас тэтгэвэрт гарч буй төрийн үйлчилгээний албан хаагчид 18 сарын албан тушаалын цалинтай тэнцэх нэг удаагийн буцалтгүй тусламжийг олгоно.
9.3.5. Сумын Хурлын  Тэргүүлэгчдийн ажлын албаны албан хаагчийн эцэг, эх, хүүхэд, төрсөн ах, эгч, дүү, нас барвал 200 000 /хоёр зуун мянга/ төгрөг, эхнэр, нөхөр нас барвал 300 000 /гурван зуун мянга/ төгрөг, Төлөөлөгч, ажилтан өөрөө нас барвал 500000  /таван зуун мянга/ төгрөгөөс доошгүй хэмжээний тэтгэмж, тусламж үзүүлнэ.таван зуун мянган төгрөг
9.3.6.Хурлын төлөөлөгчийн эцэг, эх, хүүхэд, ах эгч, дүү нас барвал 100 000 / нэг зуун мянга/ хүртэл төгрөгийн тусламж үзүүлнэ. 
9.3.7. Албан хаагчдад 1-2  тонн нүүрсийг сумын төвийн жишиг /тээврийн хөлс орсон/ үнээр тооцож түлш, халаалтын хөнгөлөлтийг жилд 1 удаа олгоно. 
9.3.8. Тэтгэвэр тэтгэмжийн холбоотой бусад асуудлыг хуулийн хүрээнд шийдвэрлэнэ.


9.4. Түр чөлөө 
9.4.1. Ажлын алба албан хаагчдын бичгээр гаргасан хүсэлтээр чөлөө олгохдоо доорх журмыг баримтална. Үүнд:

9.4.1.1. Ажлын 3 хүртэлх өдрийн чөлөөг ажлын албаны дарга /бүртгэлийн хуудсаар/, ажлын 3-аас дээш өдрийн чөлөөг Хурлын дарга /бүртгэлийн хуудсаар/ олгоно.
9.4.1.2. Чөлөө авсан тухай бүртгэл ба зөвшөөрлийн хуудсыг санхүүгийн албанд өгнө. Чөлөө хэтэрвэл ажил тасалсанд тооцно. 

9.4.1.3. Дор дурдсан тохиолдолд хүндэтгэн үзэх шалтгаан гэж үзэж чөлөөг цалинтайгаар тооцож болно. Бусад шалтгаанаар авсан тохиолдолд тэтгэмж олгохгүй.

-  Албан хаагчийн гэр бүлийн гишүүн (эхнэр, нөхөр, хүүхэд, төрсөн эцэг эх, ах, эгч, дүү) нас барах 
- Албан хаагчийн эхнэр нь амаржих 
-  Албан хаагчийн гэр бүлийн гишүүн (эхнэр, нөхөр, хүүхэд, төрсөн эцэг эх) хүндээр өвдсөн
- Албан хаагчийн ам бүл, гэр орон сууц нь байгалийн гэнэтийн аюул, гал түймэр, үер, ус, салхи шуурганд нэрвэгдсэн тохиолдолд ажлын албаны даргын шийдвэрээр цалинтай чөлөө олгоно.
АРАВ. ТӨЛӨӨЛӨГЧ, ХУРЛЫН ДАРГА, 

НАРИЙН БИЧГИЙН ДАРГЫН ХҮЛЭЭХ  ҮҮРЭГ.

10.1. Төлөөлөгч дор дурдсан үүрэг хүлээнэ. 

10.1.1. Хурлын хуралдаан, бусад зарлагдсан арга хэмжээнд хүндэтгэн үзэх шалтгаанаас бусад тохиолдолд заавал оролцоно. 

 10.1.2. Хуралдаанаар хэлэлцэх асуудалтай холбоотойгоор иргэд, сонгогчид, холбогдох байгууллагын ажилтнуудтай уулзаж, санал хүсэлтийг сонсох ажлыг зохион  байгуулна. 
10.1.3. Хууль тогтоомж, Хурлын шийдвэрийг иргэдэд тайлбарлан таниулж сурталчлах,  биелэлтийг шалгах, шаардлага тавьж биелэлтийг хангуулах, асуулга тавих, хариуг авах, 

10.1.4. Сонгогчидтойгоо тогтмол холбоотой ажиллаж, тэднээс тавьсан өргөдөл, санал, гомдлыг зохи журмын дагуу шийдвэрлэх буюу эрх бүхий байгууллага, албан тушаалтанд уламжилж хариуг авах. 

10.1.5. Хурлын үйл ажиллагаа, тойрогтоо хийж байгаа ажлаа хэвлэл мэдээллийн хэрэгсэл, цахим хуудсаар сурталчилах.

10.2. Хурлын даргын хүлээх үүрэг. 
10.2.1.Төлөөлөгч, тэргүүлэгч, ажлын албаны албан хаагчдыг ажлаа явуулах боломж нөхцлийг хангаж ажиллана. 

10.2.2. Төлөөлөгч, тэргүүлэгч, нарийн бичгийн дарга, албан хаагчийн  сахилга, хариуцлага, ажлын үр дүнг Төрийн албаны тухай болон бусад хууль тогтоомж, журмын дагуу тооцож ажиллана. 

10.2.3. Төлөөлөгч, ажлын албаны ажилтнуудаа жилд 1 удаа нарийн мэргэжлийн эмч нарын үзлэгт хамруулна. 

10.3. Ажлын алба, нарийн бичгийн даргын хүлээх үүрэг. 

10.3.1. Нарийн бичгийн дарга нь хурлын ажлын төлөвлөгөөг хэрэгжүүлэх, биелэлтийг тооцон, хийсэн ажил, арга хэмжээг хэвлэл мэдээллийн хэрэгсэл, цахим хуудас, хурал.мн сайтад нийтлэн сурталчилж ажиллана. 
10.3.2. Дотоод журмыг чанд сахиж, ажлын байрны тодорхойлолт, үр дүнгийн гэрээгээр хүлээсэн үүргээ биелүүлнэ. 
10.3.3. Хуралдааны бэлтэл ажил, явц, зохион байгуулалтыг хариуцах бөгөөд тухайн хуралдааны тэмдэглэлийг ажлын 5-7 хоногийн дотор хянуулж, хурлын материалыг архивын шаардлагын дагуу баримтжуулна. 
10.3.4.. Эрхэлсэн ажил үүрэгтэй холбоо бүхий хууль тогтоомж, дүрэм зааврыг судалж тусгай тэмдэглэл гарын авлагатай байх бөгөөд түүнээ хатуу мөрдөж ажил үйлчилгээний чанар, соёлыг ямагт дээшлүүлж ажиллана. 

10.3.5. Байгууллагын өмч хөрөнгийг хайрлан хамгаалж, ариг гамтай үр бүтээл
10.3.6. Мэдлэг мэргэжил, ур чадвараа байнга дээшлүүлнэ. 
10.3.7. Цаг үеийн болон нийтийг хамарсан ажилд идэвхитэй оролцоно. 

10.3.8. Эрхэлж буй ажил, боловсруулж буй асуудлын нууцыг хадгалж бичиг баримт албан хэргийн материал үрэгдүүлэх, бусдад ашиглуулахаас сэрэмжлэхийн хамт тамга, тэмдэг, албан хэргийн хадгалалт, хамгаалалтыг чандлан сахина.

10.3.9. Албан хэргийн архивын нэгжийг холбогдох журам зааврын дагуу бүрдүүлэн тусгай фонд үүсгэн Улсын архивт шилжүүлж байна.

АРВАН НЭГ.  ХӨДӨЛМӨРИЙН САХИЛГА, ЭД ХӨРӨНГИЙН САХИЛГА

 11.1. Төрийн захиргааны албан хаагч нь албан үүргээ биелүүлээгүй болон албан тушаалын эрхээ хэтрүүлсэн тохиолдолд Төрийн албаны тухай хуулийн 26 дугаар зүйлийг үндэслэн сахилгын шийтгэл ноогдуулна. 

11.2. Хөдөлмөрийн сахилга зөрчсөн төрийн үйлчилгээний албан хаагчдад хөдөлмөрийн хуулийн 131 дүгээр зүйлийг үндэслэн сахилгын шийтгэл ногдуулна
  11.3. Ажлын алба нь ажил тасалсан албан хаагчийн ажиллаагүй цаг өдөрт ноогдох хөлсийг түүний цалин, хөдөлмөрийн хөлснөөс нь хасч тооцно.
  11.4. Ажилтны шууд буруугаас байгууллагын эд хөрөнгө, материалын хохирол учирвал шалтгааныг тогтоож буруутай этгээдээр гарсан хохирлыг төлүүлэн байгууллагыг хохиролгүй болгоно. 

АРВАН ХОЁР. ХӨДӨЛМӨРИЙН ДОТООД ЖУРМЫН

ХҮЧИН ТӨГӨЛДӨР БОЛОХ

12.1. Энэхүү хөдөлмөрийн дотоод журам нь сумын иргэдийн Төлөөлөгчдийн Хурлын Тэргүүлэгчдийн хурлаар баталсан өдрөөс эхлэн хүчин төгөлдөр болно. 

12.2. Хүчин төгөлдөр болсон өдрөөс эхлэн сумын сумын иргэдийн Төлөөлөгчдийн Хурлын төлөөлөгч, тэргүүлэгч, Хурлын дарга, Ажлын алба, нарийн бичгийн дарга ажилтан бүр энэхүү хөдөлмөрийн дотоод журмыг баримтлан ажиллана. 
НОМГОН СУМЫН ИРГЭДИЙН ТӨЛӨӨЛӨГЧДИЙН

ХУРЛЫН ТЭРГҮҮЛЭГЧИД

